Шоқан (Мұхаммедқанафия) Шыңғысұлы Уәлиханов – 1835-1865 жылдар аралығында өмір сүрген. Ол XIX ғасырдың екінші жартысында Қазақстанда туған демократтық, ағартушылық мәдениетінің тұңғыш және талапты өкілдерінің бірі. 

Шоқан 1835 жылы қараша айында қазіргі Қостанай облысы Қосмұрын бекетінде дүниеге келген. Әкесі Шыңғыс Уалиханұлы сол жерде аға сұлтан болған. Кейін туған елі  Көкшетауға көшіп келіп, Шоқанның балалық шағы  Сырымбет тауының баурайында өткен.  

Жасында ауыл мектебінде мұсылманша хат таныған ол кейін орыс мектебі қабырғасында дәріс алған. 1847-1853 жылдары аралығында Шоқан Омбыдағы Кадет корпусында оқиды. Шоқанның бірге оқыған орыс ғалымы Г.Н.Потанин былай деп айтқан:  «Шоқан өзінің жолдастарын басып озып, тез жетілді». 

Шоқанның зерттеушілік қабілеті кадет корпусында оқып жүргенде оянған. Жазғы демалыс кезінде ол фальклермен айналысқан. Оның ішінде танымал – «Қозы Көрпеш – Баян сұлу» жыры болған. 

1852 жылы Костылецкийдің (Шоқанның Кадет корпусындағы орыс тілі мен әдебиетінің мұғалімі) қолпаштауымен жас Шоқан көрнекті шығыстанушы, Петербург университетінің профессоры  И. Н. Берензин танысады. Берензин Шоқан жинаған қазақтың ауыз әдебиеті нұсқаларын, «Қозы Көрпеш – Баян сұлу»  жырын алған, ал өз тарапынан Шоқанды ескі жазу ескерткіштеріне зерттеу саяхатына қатыстырған. 
Кадет корпусын 1853 жылы 18 жасында  бітірген  Шоқан Омбыда әскери қызметке қалдырылады. Бір жылдан кейін, 1854 жылы Батыс Сібір мен Қазақстанның солтүстік – шығыс аудандарын   басқаратын генерал -губернатор Гасфорттың адьютанты  болып тағайындалады. 
1855 жылы Шоқан Орталық Қазақстанды, Жетісу мен Тарбағатайды аралайды. Қазақ халқының тарихы мен әдеп-ғұрыптары, діни ұғымдары жайлы деректер жинайды. Осы мәліметтер «Тәңірі (құдай)», «Қазақ халқындағы шамандықтың қалдығы» деген еңбектерінде жарық көреді.  
1856-57 жылдары Қырғыз елін зерттеуге арналған экспедицияға қатысады. Осы сапарларда жинаған мәліметтерді «Жоңғария очерктері», «Қырғыздар туралы жазбалар», «Ыстықкөл  сапарының күнделіктері» атты еңбектерінде қалдырған. 
1857 жылы 27 ақпанда Шоқан Орыс жағырафиясы қоғамының толық мүшелігіне сайланады. 
1858-1859 жылдары  Шоқан өзінің әйгілі Қашқарияға сапарын жасайды. 

1859 жылдың аяғында Петербургке барып, онда 1861 жылдың көктеміне дейін болды. Бұл жылдар – Шоқан өмірі мен ғылыми – шығармашылық қызметінің аса елеулі кезеңі болды. 

Петербургтен деңсаулығы  нашарлап оралған Шоқан 1861-1863 жылдары өз елінде болады. 
1863-1864 жылдың қысында Шоқан Омбыға барып, Сібір қазақтары үшін жасалып жатқан реформасын дайындау ісіне қатысады. 

1864 жылы наурыз айында Шоқан генерал Черняевтің шақырыумен Әулиеатаға  (қазіргі Тараз қаласы) келеді. Оңтүстік Қазақстан мен Орта Азияны Ресейге қосуды жақтаған ол Черняев қатарында еңбек етеді. Бірақ, патша  генералының жергілікті халыққа жасаған зорлық – зомбылығын көріп, тез бөлініп кетеді. Содан кейін Верный қаласына келіп, одан әрі Тезек  төренің аулына барып тоқтайды.  Содан үйленіп, тұрып қалады. 
Сөйтіп жүргенде ескі өкпе ауруы қайта қозып, Шоқан 1865 жылдың сәуірінде қайтыс болады. Оның сүйегі Алтын емел тауының баурайындағы Көшентоған деген жерге қойылады. 

